
Аңдатпа: Мақалада қазіргі əлемнің жаһандық үдерістерінің ішінде экология, 

экологиялық білім мен тəрбие беру мəселелері өзекті болып тұрғандықтан, орта мектеп 
оқушыларының географиялық білімдерің экологияландыру мақсатында олардың кешенді 
экологиялық білімдерін тереңдету жəне кеңейту қажеттілігі туралы баяндалады. Ол үшін 
география сабақтарының мазмұның экологияландыру үдерісін экологиялық білімді тек білім, 
білік, дағдыларды қалыптастыру ретінде ғана емес, сонымен қатар табиғатты қорғаудың 
белсенді тəжірибелік іс-əрекет ретінде қарастыру қажет. Мектептегі экологиялық білім 
берудің басты мақсаты-оқушылардың экологиялық мəдениеті мен экологиялық ойлау 
қабілеттерің қалыптастыру. 

Түйін сөздер: географиялық білім, экологиялық білім, экологияландыру, экологияны 
қорғау, табиғи ресурстар, табиғат. 

 
Қазақстан ұлттық даму бойынша жоғары мақсаттар қойды: 2050 жылға қарай еліміз 

заманауи жəне əртараптандырылған экономикасы бар əлемнің ең дамыған 30 елінің қатарына 
кіруді жоспарлап отыр. 2030 жылға дейін ел алға қойған басым міндеттерге негізгі ресурстарды 
(мысалы, су жəне жер) пайдалану қарқындылығын төмендету, қазіргі уақытта дамымаған жəне 
ескірген инфрақұрылымды жетілдіру (мысалы, электр энергетикасында), халықтың əл-ауқатын 
арттыру жəне жергілікті қоршаған ортаның ластануын азайту (мысалы, ауа мен су 
объектілерінің ластануы), сондай-ақ ұлттық қауіпсіздікті арттыру (мысалы, басқа елдердің су 
ресурстарына тəуелділікті азайту)[1]. 

Қоғамымызды құруымызға қарай азаматтарымыз өз өмірінің аяғына дейін сау болуы 
жəне оларды қоршаған табиғи ортаның таза болуы үшін күш салуы керек. Себебі экологиялық 
жағдайдың күрт нашарлауына байланысты қоршаған ортада болып жатқан өзгерістерге 
адамның биологиялық-генетикалық құрылымы бейімделіп үлгере алмағандықтан, адам 
денсаулығына орасан зор нұқсан келуде. Табиғат тепе-теңдігін қалпына келтіріп, қоршаған 
ортаға жанашырлықпен қарау, табиғат қазынасының, оның ішінде адамның өзін сақтап қалу 
проблемасы əрбір адамнан экологиялық сауаттылықты талап етеді. Сондықтан жас ұрпаққа 
экологиялық білім беру — мектептің басты міндеті. Дүниежүзілік тəжірибелерді саралай келіп, 
біздің республикамыздың оқу жүйесіндегі 1999 жылы экологиялық білім берудің мемлекеттік 
бағдарламасы ұсынылды [2]. 

"Жасыл мектеп" оқушыларға экологиялық тəрбие беру жобасы мектеп жəне аудандық 
деңгейдегі қоршаған ортаны қорғау мəселелері бойынша іс-шаралар жүйесін қамтиды жəне 
білім беру мекемелері қызметінің оң көрсеткіштерінің бірі болып табылады. 

Білім мен тəрбиені экологияландырудың негізгі бағыты табиғатқа ұқыпты қарауды 
қалыптастырудың мақсатты үздіксіз процесі болып табылады. 

"Білім беруді экологияландыру" - бұл біздің заманымыздың экологиялық 
проблемаларын, тұрақты даму идеялары мен тұжырымдамаларын оқытудың мақсаттары, 
мазмұны, əдістері, құралдары мен нысандары үшін көрсетуге бағытталған күрделі көп қырлы 
процесс. (Ермаков, 2005). 

Экологияландыру - қазіргі мектептегі білім беру үдерісіне тəн белгі, оның қоғамның 
маңызды қажеттіліктеріне деген жауабы. Оның нəтижесі ретінде оқушылардың табиғатқа деген 
этикалық көзқарасын қалыптастыру, табиғи орта мен патриотизмнің жай-күйі үшін азаматтық 
жауапкершілік сезімін тəрбиелеу болып табылады. Білім беруді экологияландыру жаңа 
Қазақстан азаматын тəрбиелеуде негізгі міндеттердің біріне кіреді. 

Экологиялық білімді қалыптастыруда география ерекше орын алады. География оқу 
пəні ретінде адамның адамгершілік, эстетикалық жəне интеллектуалдық қасиеттерін жəне 
экологиялық ойлауды дамытуға əсер етудің ерекше мүмкіндіктеріне ие. Географиялық білім 
беру сапасын арттыруда мұғалімнің оқушылардың теориялық білімдерін практикалық қолдану 
бойынша оқу іс-əрекетін ұйымдастыра білуі үлкен маңызға ие. 

Осы орайда, «Жасыл мектеп» моделін жүзеге асыру контекстінде 9-сынып география 
сабақтарының мазмұнын экологияландыру өте маңызды. Атап айтар болсақ, 9-сынып оқу 
бағдарламасында көрсетілген Гидросфера бөліміндегі Су ресурстарының экологиялық 
мəселелері тақырыбын жергілікті компененті қамту негізінде ашу экологияландыру 
тұрғысынан орынды болар еді. Астана қаласының мектептерінде аталған тақырыпта Кіші 
Талдыкөл мəселесін, атап айтқанда су қорының жерін елді мекен жеріне ауыстыру мəселесін 
көтерген өзекті болып табылады. Кіші Талдыкөл көлдер тобы су қорғау аймақтары мен 
белдеулерін белгілеу қажет болатын су объектілеріне жатады. Су қорының жерін беруге жол 
берілмейді. Көлдер тобының тарихи қалыптасқан шекаралары бар, мемлекеттік органдар 
тарапынан сақтауды жəне қорғауды талап етеді.  

Жаңартылған білім беру бағдарламасына сəйкес 9 сынып оқу бағдарламасында 
Қазақстан географиясы пəнінде «Табиғи ресурстар» бөлімінде Қазақстанда табиғатты 
пайдаланумен байланысты мəселелер тақырыбында жергілікті компонент негізінде табиғатты 
пайдалануға байланысты зерттеу жұмысын жүргізу барысында экологиялық мəселелерді 
кеңінен қарастыруға болады. Мысалы, Павлодар облысын қарасыруда, Павлодар – 
экономикасының басты саласы түсті металлургия, мұнай-газ, машина жасау, құрылыс 
индустриясы мен энергетика болып табылатын Қазақстанның ірі индустриялды орталығы 
болатынын ескерсек, табиғатты пайдалануда туындайтын келесі экологиялық мəселелер 
қарастырылады: ауаның, топырақтың, су ортасының ластануы. 

 Оқушыларға осындай туған қалаларында, ауылдарында болып жатқан өзекті 
экологиялық мəселелерді көтеру арқылы экологиялық білімі мен мəдениет қалыптастыруға 
болады. 

Қазіргі таңдағы экологикалық жағдай адамның табиғатқа деген тұтынушылық 
қатынастарынан тұрады. Көбінесе қоғамның қызметі табиғаттағы тепе-теңдіктің бұзылуына 
əкеледі, табиғаттың табиғи көбею қабілетінде өзгерістер болады, нəтижесінде адамзат 
денсаулығына əсер етеді. Адамның табиғатқа қатынасы-экологиялық тəрбие мен білім берудегі 
басты мəселе. Экологиялық білім беру барысында ғана экологиялық жауапкершілігі бар 
тұтынушылар қоғамы құрылады. Алайда, бұл процесс ұзақ, кейде адамның бүкіл өмірін алуы 
мүмкін. Идеология, саясат, ғылыми білім, өнер, тəрбие-қоғамның экологиялық білімінің негізгі 
тетіктері[3].  

 Өскелең ұрпақты тəрбиелеудің басты міндеттерінің бірі-адамзат пен табиғаттың өзара 
əрекеттесуіне байланысты объективті себептерді зерттеу. Қазіргі жəне болашақтың негізгі 
мəселесі-адамның табиғатқа деген көзқарасы. Бұл мəселе экологиялық шиеленістің өсуіне 
байланысты басты мəселеге айналуда. Қазіргі мектептердің педагогтары осы шиеленісті азайту 
жəне біздің əлемнің биоалуантүрлілігін сақтауға жəне көбейтуге қабілетті болашақ ұрпақты 
тəрбиелеу үшін жүйелі, мақсатты жұмыс жүргізуде. 

